
Türk birliyinin siyasi kompası: Bir millət, güclü gələcək 
 

Ləman Təhməz 

 

Müasir dövrdə beynəlxalq münasibətlərin dinamikası fonunda Azərbaycan həm regionun lider 

dövləti kimi çıxış edir, həm də çoxvektorlu xarici siyasəti ilə qlobal güc balansında strateji əhəmiyyət 

kəsb edən aktora çevrilir. Ölkəmizin daxili siyasəti iqtisadi şaxələndirmə və qeyri-neft sektorunun 

inkişaf strategiyası əsasında qurulmuşdur. Bu yanaşma milli iqtisadiyyatın ixracdan asılılığını 

azaltmaqla yanaşı, iqtisadi dayanıqlılığı artırmaq baxımından mühüm əhəmiyyət daşıyır. Dünya 

Bankı, Beynəlxalq Valyuta Fondu və digər maliyyə institutlarının hesabatlarında Azərbaycanın 

iqtisadi sabitliyi və artım tempinə dair verilən müsbət qiymətləndirmələr bu istiqamətdə atılan 

addımların səmərəliliyini sübut edir. 

 

Prezident İlham Əliyevin rəhbərliyi ilə həyata keçirilən milli maraqlara əsaslanan praqmatik və 

rasional xarici siyasət kursu Azərbaycanın beynəlxalq nüfuzu artır. Milli maraqları təmin edən bu model 

beynəlxalq müstəvidə müasir dövlətçilik nümunəsi kimi də qəbul edilir. 44 günlük Vətən müharibəsi 

nəticəsində Azərbaycanın ərazi bütövlüyünü təmin etməsi müharibədən sonrakı dövrdə regionda yaranmış 

yeni geosiyasi reallıqlar Cənubi Qafqazda güc balansını Azərbaycanın xeyrinə dəyişmişdir. İndi 

Azərbaycan təkcə ərazilərində quruculuq işləri aparmır, həm də regionda sülh, əməkdaşlıq və iqtisadi 

inteqrasiyanın təşəbbüskarıdır. 

Qarabağ və Şərqi Zəngəzur iqtisadi rayonlarında həyata keçirilən bərpa layihələri, "yaşıl enerji 

zonaları"nın yaradılması və "ağıllı kənd" modellərinin tətbiqi müasir idarəetmənin və texnoloji inkişafın 

göstəricisidir. Azərbaycan beynəlxalq təşkilatlarla əməkdaşlıqda da mühüm irəliləyişlərə imza atmaqdadır. 

Xüsusilə Qoşulmama Hərəkatına sədrliyi dövründə nümayiş etdirdiyi fəallıq, COVID-19 pandemiyası 

zamanı qlobal həmrəylik çağırışları və humanitar dəstək tədbirləri Azərbaycanın beynəlxalq humanitar 

münasibətlərdə də məsuliyyətli aktor olduğunu sübut edir. 

Ötən il COP29-a ev sahibliyi etməsi ölkəmizin ekoloji və iqlim siyasətində mövqeyini daha da 

gücləndirmiş, həm də qlobal çağırışlara cavab verə bilən məsuliyyətli dövlət imicini möhkəmləndirmişdir. 

Azərbaycanın beynəlxalq siyasətində xüsusi əhəmiyyət daşıyan istiqamətlərdən biri də türkdilli dövlətlərlə 

münasibətlərin inkişaf etdirilməsi və bu əlaqələrin institusional əsasda dərinləşdirilməsidir. Bu kontekstdə 

Türk Dövlətləri Təşkilatı (TDT) çərçivəsində aparılan işlər xüsusi önəm kəsb edir. TDT yalnız mədəniyyət 

və dil birliyi üzərində qurulmuş qurum deyil, eyni zamanda siyasi koordinasiya, iqtisadi inteqrasiya və 

təhlükəsizlik sahəsində əməkdaşlıq platformasıdır. Enerji, nəqliyyat, logistika və rəqəmsal texnologiyalar 

sahəsində ortaq layihələr türk dünyasının iqtisadi inteqrasiyasına real zəmin yaradır. Bu mənada, Bakı-

Tbilisi-Qars dəmir yolu və nəzərdə tutulan Zəngəzur dəhlizi həm Azərbaycan, həm də bütövlükdə türk 

dünyası üçün strateji əhəmiyyət daşıyır. 

Beynəlxalq aləmdə artan siyasi çəkisi və regional liderlik missiyası Azərbaycanın təkcə Cənubi 

Qafqazda deyil, bütövlükdə türk coğrafiyasında strateji aktora çevirib. 

Aprelin 11-də Antalyada Azərbaycan Prezidenti İlham Əliyevlə Şimali Kipr Türk Cümhuriyyətinin 

Prezidenti Ersin Tatar arasında baş tutan görüş türk dövlətlərinin həmrəyliyinin institusional və siyasi 

baxımdan yeni mərhələyə keçdiyini göstərən mühüm hadisədir. Görüş sadəcə diplomatik jest deyil, həm də 

beynəlxalq hüququn təməl prinsiplərinə, dövlətlərin bərabərhüquqlu əməkdaşlığına və etnik-mədəni 

bağlılıqlara əsaslanan strateji yanaşmanın təzahürüdür. Bu barədə Prezident İlham Əliyev ADA 

Universitetində keçirilən "Yeni dünya nizamına doğru" mövzusunda beynəlxalq forumda Şimali Kiprin 

Türk Dövlətləri Təşkilatına müşahidəçi statusu ilə daxil olmasında Azərbaycanın oynadığı rola toxundu: 

"Bildiyiniz kimi, Azərbaycan Şimali Kipr Türk Respublikasının Türk Dövlətləri Təşkilatına müşahidəçi 

qismində qatılmasında mühüm rol oynayıb. Bunun necə baş verdiyini bilirsiniz, çox təfərrüatlara varmaq 

istəmirəm, amma biz bunu fəal şəkildə müdafiə edənlərdən olduq. Prezident Tatar Şuşada təşkilatın qeyri-

rəsmi Sammitinə mənim tərəfimdən dəvət olunmuşdu və o, Şimali Kipr bayrağı ilə bizimlə idi. Beləliklə, 

bizim əlaqələrimiz davam edir. Bilirsiniz ki, vətəndaş cəmiyyətinin, Azərbaycan hökumətinin, 

parlamentinin nümayəndələri Şimali Kipr Türk Respublikasına tez-tez səfərlər edir, Şimali Kiprdən 

Azərbaycana səfərlər həyata keçirilir. Yəni biz hər zaman qardaşlarımızlayıq, siyasətimiz hər zaman çox 

aydındır. Şimali Kiprdə öz dövlətinə sahib olmağa layiq qardaşlarımıza necə kömək edə biləcəyimizdən 

başqa bir gündəmimiz yoxdur". 



Bu mövqe Azərbaycanda yürüdülən xarici siyasətin birmənalı, ardıcıl və milli dəyərlərə əsaslanan 

xarakter daşıdığını bir daha sübut edir, beynəlxalq münasibətlər sistemində ədalətin, bərabərliyin və 

qarşılıqlı hörmətin tərəfdarı olduğunu göstərir. Şimali Kipr Türk Cümhuriyyətinin TDT-yə müşahidəçi üzv 

kimi qəbul edilməsi 2022-ci ildə Səmərqənddə baş tutmuş IX Zirvə görüşündə rəsmiləşmiş və bu barədə 

Türkiyə Prezidenti Rəcəb Tayyib Ərdoğan öz çıxışında geniş məlumat vermişdir. Azərbaycan bu mərhələdə 

təşəbbüskar mövqeyi ilə seçilərək Şimali Kiprin türk dünyasına inteqrasiyası üçün həm siyasi iradə ortaya 

qoydu, həm də konkret diplomatik kanalları işə saldı. 2024-cü ildə Şuşada keçirilən Türk Dövlətləri 

Təşkilatının qeyri-rəsmi Zirvə görüşünə Şimali Kiprin Prezidenti Ersin Tatarın dəvət olunması isə bu siyasi 

iradənin təzahürü idi. Bu, həm də Şuşa şəhərinin türk dünyasının siyasi simvollarından birinə çevrildiyini 

göstərirdi. Aprelin 11-də Antalyadakı görüş zamanı tərəflər arasında müxtəlif səviyyələrdə qarşılıqlı 

səfərlərin intensivləşdirilməsi, əməkdaşlığın dərinləşdirilməsi və qarşılıqlı təcrübə mübadiləsinin 

artırılması məsələləri də müzakirə olunub. Bu, əlaqələrin yalnız siyasi səviyyədə deyil, elmi, mədəni, 

iqtisadi və ictimai sahələrdə də dərinləşməsinə zəmin yaradır. Artıq Azərbaycan vətəndaş cəmiyyətinin, 

parlament üzvlərinin və rəsmi nümayəndələrinin Şimali Kiprə mütəmadi səfərləri, eyni zamanda ŞKTC 

rəsmilərinin Azərbaycana səfərləri bu əlaqələrin davamlı və sistemli xarakter aldığını göstərir. Bu yanaşma 

türk dünyasında qardaşlıq prinsipinin konkret addımlarla gerçəkləşdiyini nümayiş etdirir. Azərbaycan 

Respublikasının Şimali Kipr Türk Cümhuriyyətinə dəstəyi və bu dəstəyin siyasi, diplomatik və humanitar 

səviyyədə ardıcıl şəkildə ifadə olunması ölkəmizin Türk dünyasında istiqamətverici güc olduğunu göstərir. 

ŞKTC-nin təşkilata inteqrasiyasını, Türk Dövlətləri Təşkilatının gələcək strateji xəritəsini formalaşdırır. 

Antalyada baş tutan görüş isə sübut edir ki, türk dövlətləri arasındakı əlaqələr dərin siyasi və strateji 

əməkdaşlıq mərhələsinə qədəm qoyub. Bu mərhələnin əsas sütunlarından biri isə, şübhəsiz ki, 

Azərbaycandır. 

Qeyd edək ki, bu il təşkil olunacaq rəsmi Zirvə toplantısından öncə Macarıstanın ev sahibliyi ilə 

TDT-nin qeyri-rəsmi görüşü keçiriləcək. Təşkilatın Avropa İttifaqı ilə coğrafi kəsişmə nöqtəsi sayılan 

Budapeştdə qeyri-rəsmi formatda toplaşması TDT-nin geosiyasi dairəsinin genişləndiyini və qlobal 

səviyyədə daha çox tanındığını göstərir. Azərbaycan üçün xüsusilə əlamətdar hadisə isə rəsmi Zirvə 

görüşünün bu ilin payızında paytaxt Bakıda keçirilməsinin planlaşdırılmasıdır. Bu, ölkəmizin türkdilli 

dövlətlər arasındakı əməkdaşlığın təşviqində mərkəzi rol oynadığını bir daha sübut edir. Zirvə görüşü təkcə 

dövlət başçılarının bir araya gəldiyi platforma deyil, həm də siyasi, iqtisadi, mədəni və təhlükəsizlik 

sahəsində strateji istiqamətlərin müəyyən olunduğu vacib tədbirdir. Türk dünyasının həmrəyliyi həm də 

müxtəlif beynəlxalq qurumlar çərçivəsində strukturlaşaraq praktik əməkdaşlığa çevrilir. Məhz bu səbəbdən 

Azərbaycan türk dövlətlərinin təmsil olunduğu təşkilatlarla da geniş əməkdaşlıq həyata keçirir. Bunlardan 

biri Beynəlxalq Türk Mədəniyyəti Təşkilatıdır (TÜRKSOY). Qərargahı Ankarada yerləşən təşkilat türkdilli 

xalqlar arasında mədəni inteqrasiyanın gücləndirilməsi, ortaq dəyərlərin beynəlxalq müstəvidə tanıdılması 

və incəsənət, elm, təhsil sahələrində əməkdaşlığın dərinləşdirilməsi istiqamətində fəaliyyət göstərir. 

Digər mühüm qurum olan (TÜRKPA) Türk Dövlətləri Parlament Assambleyasının qərargahı isə 

Bakı şəhərində yerləşir. İstanbul Sazişi əsasında yaradılmış təşkilat türkdilli ölkələrin qanunverici orqanları 

arasında əməkdaşlığın hüquqi bazasının formalaşdırılması məqsədi daşıyır. Ölkəmiz TÜRKPA-nın 

institusional fəaliyyətinə dəstək göstərməklə, türk dünyasında qanunvericilik təşəbbüslərinin 

koordinasiyasına və demokratik təcrübə mübadiləsinə töhfə verir. Türk Dövlətləri Təşkilatı və əlaqədar 

qurumlarla əməkdaşlıqda oynadığı aktiv və istiqamətverici rol ölkəmizin yalnız coğrafi baxımdan deyil, 

həm də siyasi və ideoloji müstəvidə Türk dünyasının mərkəzi olduğunu nümayiş etdirir. Bu mövqenin 

formalaşmasında Prezident İlham Əliyevin məqsədyönlü xarici siyasəti və türkdilli dövlətlər arasında 

həmrəylik siyasətinə verdiyi önəm xüsusi yer tutur. 

Türk Dövlətləri Təşkilatının Bakıda keçirilməsi planlaşdırılan növbəti Zirvə görüşü Azərbaycanın 

türk dünyasında artan nüfuzunun təzahürüdür. Görüş həm də Azərbaycanın gələcəkdə türk dövlətləri 

arasında strateji inteqrasiyanın dərinləşdirilməsi, beynəlxalq təşkilatlarda koordinasiyalı mövqelərin 

formalaşdırılması və ortaq gələcək konsepsiyasının inkişaf etdirilməsi istiqamətində mühüm rol oynayacaq. 


